
um fjárfestingarþörf opinberra stofnana.

Flm.: Eggert Þorsteinsson.

Alþingi ályktar að skora á ríkisstjórnina að láta framkvæma rannsókn á fjár-
festingarþörf opinberra stofnana til byggingar nauðsynlegs húsnæðis fyrir starfsemi
þeirra. Jafnframt sé athugað, hve margar opinberar stofnanir hafi þurft á s. l. 10 ár-
um að kaupa eða leigja nauðsynlegt húsnæði af einstaklingum eða félögum og þá
með hvaða kjörum.

Niðurstaða rannsóknarinnar verði lögð fyrir Alþingi svo fljótt sem kostur er.

Greinargerð.

t fréttum útvarps og blaða er það þráfaldlega haft eftir forsvarsmönnum opin-
berra stofnana og fyrirtækja, að ófullnægjandi húsnæði og beinn húsnæðisskortur
standi í vegi fyrir fullkominni þjónustu fyrirtækjanna, - þeim hafi verið synjað
um nauðsynleg fjárfestingarleyfi, ýmist til þess að auka við hið eldra húsnæði eða
byggja nýtt.

Vitað er hins vegar, að allar þessar stofnanir hafa eitthvert húsnæði, þótt
ófullnægjandi kunni að teljast. Húsnæði það, sem í notkun er, er ýmist í eigu þess
opinbera, þ. e. fyrirtækjanna sjálfra, hefur verið keypt af einstaklingum eða leigt
af ýmsum aðilum, sem virðast hafa fengið fjárfestingarleyfi umfram sannanlega
eigin þörf.

Þegar tillit er til þess tekið, að söluverð húsa og þá ekki sízt verzlunar- og skrif-
stofuhúsnæðis hefur á undanförnum árum verið talið verulega hærra en bygg-
ingarkostnaður og leiguverð víðast í svipuðum hlutföllum, er eðlilegt, að ýmsum
komi sú ákvörðun fjárfestingaryfirvaldanna einkennilega fyrir sjónir að neita opin-
berum fyrirtækjum sérstaklega um fjárfestingarleyfi til nýrra bygginga og neyða
þau á þann hátt til þess að kaupa ófullnægjandi húsnæði af öðrum, sem virðast
eiga betra með að verða sér úti um slík leyfi. Á annan hátt verður vart skilið, hversu
mörg opinber fyrirtæki eru nú leigutakar eða hafa keypt sér tilbúið húsnæði.

Hvað sem sannast reynist í orðrómi þessum, virðast öll rök hníga að því, að fram
verði látin fara ýtarleg rannsókn á þessum málum. Að henni lokinni ætti og að vera
tiltölulega auðvelt að reisa þá stefnu, sem er nauðsynleg og hagkvæm fyrir starf-
semi hinna ýmsu fyrirtækja og þá um leið þjóðfélagsþegnana, sem þjónustu þeirra
njóta og bera eiga kostnaðinn.

Með það í huga er þingsályktunartillaga þessi flutt.


